
AGRAR SOHADA KADRLAR TAYYORLASH 

TIZIMINING IQTISODIY MOHIYATI 
Boltayev Nurali Shiramatovich 

СЕЛЬСКОХОЗЯЙСТВЕННОМ СЕКТОРЕ 

THE ECONOMIC ESSENCE OF THE STAFF TRAINING 

SYSTEM IN THE AGRICULTURAL SECTOR 
Nurali Shiramatovich Boltayev 

 
Received: March 4, 2026 Revised: March 6, 2026 Accepted: March 12, 2026 Published: Aprel 1, 2026 

Annotatsiya: Maqolada agrar sohada malakali kadrlar tayyorlash va ilmiy asoslangan tavsiyalarni sohada 

qo‘llash, bilimga asoslangan ilmiy-amaliy mexanizmlarni tizimlashtirish, bir-biriga uzviy bog‘langan tizim yaratish 

orqali iqtisodiy o‘sishga erishish mumkin bo‘ladi. Agrar sohada kadrlar tayyorlashning iqtisodiy ta’sir yo‘nalishlari, 

uning ahamiyati, natijasi va afzalliklari, kadrlar tayyorlashda OTM va ish beruvchi о‘rtasida iqtisodiy mexanizmlar 

va rag‘batlantirish tizimining ahamiyati bo‘yicha ilmiy-amaliy tavsiyalar ishlab chiqilgan. 

Kalit so‘zlar. Agrar soha, kadrlar tayyorlash, tizim, iqtisodiy, malakali, oliy ta’lim, mexanizm, ilmiy 

asoslangan. 

Аннотatsiя: В статье говорится, что экономический рост может быть достигнут за счет подготовки 

квалифицированных кадров в аграрном секторе и применения научно обоснованных рекомендatsiй в этой 

области, систематизatsiи научно-практических механизмов, основанных на знаниях, и создания 

взаимосвязанной системы. Разработаны научно-практические рекомендatsiи по направлениям 

экономического воздействия подготовки кадров в аграрной сфере, ее значению, результатам и 

преимуществам, значению экономических механизмов и системы стимулирования между вузом и 

работодателем в подготовке кадров. 

Ключевые слова: Аграрный сектор, подготовка кадров, система, экономический, 

квалифицированный, высшее образование, механизм, научно обоснованный. 

Abstract: In the article, it will be possible to achieve economic growth by training qualified personnel in the 

agricultural sector and applying scientifically based recommendations in the field, systematizing scientific and 

practical mechanisms based on knowledge, and creating an interconnected system. Scientific and practical 

recommendations have been developed on the directions of economic impact of personnel training in the agricultural 

sector, its significance, results and advantages, the importance of economic mechanisms and the incentive system 

between the university and the employer in personnel training.  

Keywords: Agrarian sector, personnel training, system, economic, qualified, higher education, mechanism, 

scientifically based. 

 

▪ KIRISH 

Jahonda oliy ta’lim tizimida kadrlar 

tayyorlashning iqtisodiy mohiyati inson kapitalini 

rivojlantirish orqali milliy iqtisodiyotning o‘sishi, 

samaradorligi va raqobatbardoshligini oshirishda 

namoyon bo‘ladi. Bu jarayon inson kapitaliga 

investitsiya sifatida qaraladi. Chunki mamlakat 

taraqqiyoti belgilashda yuqori malakali kadrlarni o‘rni 

beqiyosdir. Yangi texnologiyalarni ishlab chiqarish 

jarayonlariga tadbiq etish, ularni takomillashtirish, 

iqtisodiyot tarmoqlarining iqtisodiy o‘sishga erishishda 

mehnat resurslarining tegishli malaka, ko‘nikma va 

tajribaga ega bo‘lishi muhim hisoblanadi.  

Jahon Banki va Iqtisodiy hamkorlik va rivojlanish 

tashkiloti ma’lumotlariga ko‘ra, oliy ta’lim bitiruvchilari 

uchun iqtisodiyot tarmoqlariga foyda keltirishi eng 

yuqori darajada bo‘lib, o‘rtacha 17% ni tashkil etadi. Bu 

daromad o‘sishini ta’minlaydi (boshlang‘ich ta’limdagi 

10% va o‘rta ta’limdagi 7% ga nisbatan)[1]. Oliy ta’lim 

tizimida kadrlar tayyorlashning asosiy jihatlari sifatida 

ta’lim oluvchilar mehnat bozorida shaxsiy daromad va 

bandligini ta’minlash, milliy iqtisodiy o‘sish, masalan 

agrar sohada malakali kadrlar hosildorlikni oshirishda, 

https://ojs.kstu.uz/index.php/ej
https://doi.org/10.70769/3030-315X.II.3.3.2026.18

innovatsiyalarni joriy etish va texnologik rivojlanishni 

ta’minlaydi. Ya’ni, zamonaviy bilimlarni egallagan 

kadrlar iqtisodiyotda innovatsiyalarni tez amaliyotga 

tadbiq etish, IT, biotexnologiya, yashil energiyalardan 

samarali foydalana oladi. Shuning bilan birga, jamiyatda 

tadbirkorlik rivojlanadi, soliq tushumlari ortadi, barqaror 

rivojlanish, ijtimoiy barqarorlik va global 

raqobatbardoshlikni ta’minlaydi. Natijada, bu tizim 

nafaqat shaxsiy farovonlikni, balki butun jamiyat va 

davlat iqtisodiyotini rivojlantirishning asosiy mexanizmi 

hisoblanadi. 

Agrar sohada kadrlar tayyorlash tizimining 

iqtisodiy jihati qishloq xo‘jaligining samaradorligi va 

raqobatbardoshligini oshirishga qaratilgan bo‘lib, bu 

jarayon global miqyosda iqtisodiy o‘sish, aholini yashash 

turmush tarzini yaxshilash va resurslardan samarali 

foydalanishni ta’minlaydi. Jahon tajribasida agrar sohani 

raqamlashtirish, iqlim o‘zgarishi va texnologik 

yangiliklar tufayli doimiy ravishda kadrlar malakasini 

oshirishni talab etadi, chunki malakali ishchi kuchi 

hosildorlikni 10-20% ga oshirishi va innovatsiyalarni 

joriy etishga yordam beradi, masalan, yangi 

texnologiyalarni o‘zlashtirish orqali xarajatlar kamayadi 

va daromad ortadi. Jahon banki va boshqa xalqaro 

tashkilotlarning ma’lumotlariga ko‘ra, o‘qitish, qayta 

tayyorlash va malaka oshirish dasturlari rivojlanayotgan 

mamlakatlarda qishloq xo‘jaligi ishlab chiqarishini 

samarali tashkil etish, iqtisodiy rivojlanishga va oziq-

ovqat xavfsizligiga ijobiy ta’sir ko‘rsatmoqda. Bu tizim 

inson resurslarini boshqarish orqali ekologik 

muammolarni hal etish, migrant ishchilarning mehnat 

sharoitlarini yaxshilash va oilaviy fermalarni qo‘llab-

quvvatlash kabi omillarni hisobga olib, qishloq 

xo‘jaligining barqaror rivojlanishini ta’minlaydi, natijada 

global iqtisodiyotda agrar sohaning hissasi ortadi. 

Yangi O‘zbekistonni barpo qilish va taraqqiy 

etishida davlatimiz rahbari tomonidan ta’lim tizimidagi 

mavjud imkoniyatlardan samarali foydalanish, yoshlarni 

zamonaviy kasb va mutaxassisliklarida tayyorlash 

lozimligini qayd etmoqda. Jumladan, 2026-yilning 24-

fevral kuni Prezident Shavkat Mirziyoyevning yoshlar 

bilan muloqoti bo‘lib o‘tdi. Uchrashuvda 

Qoraqalpog‘iston Respublikasi, viloyatlar va Toshkent 

shahridagi studiyalar orqali 60 mingdan ziyod yoshlar 

vakillari ishtirok etdi. Yurtimizdagi 22 milliondan ziyod 

yoshlarimiz juda katta iqtisodiy, ijtimoiy va siyosiy kuch 

ekanini ta’kidladi. Barcha darajadagi rahbarlar yoshlarni 

til va kasb-hunarga o‘rgatish, sportga jalb etish, g‘oya, 

loyiha hamda startaplariga ko‘mak berish, ularni ishli va 

daromadli qilish bo‘yicha yanada faol ishlashi, birorta 

yigit-qizni e’tiborsiz qoldirmasligi zarurligi qayd etildi. 

Garvard, Yel, Prinston, Kolumbiya, Kornell kabi nufuzli 

oliygohlarda tahsil olayotgan talaba yoshlarimiz 500 

nafardan, TOP-100 talikdagi oliygohlarda o‘qiyotgan 

yigit-qizlarimiz 3,5 ming nafardan oshdi. Yoshlarimiz 

yaratgan 63 ta startap loyihasi AQSH, Janubiy Koreya, 

Buyuk Britaniya va Birlashgan Arab Amirliklari 

bozorlariga kirib borgan. Har yili 600 ming yosh mehnat 

bozoriga kirib kelayotgani, 2030 yilga borib, bu 

ko‘rsatkich 1 millionga еtishini qayd etib, yoshlarga o‘z 

imkoniyati va qiziqishiga mos ish topishi uchun sharoit 

yaratish eng muhim masala ekanini ko‘rsatib o‘tdi. 

Yoshlar o‘rtasidagi so‘rovnoma natijasiga ko‘ra, 

ularning uchdan biri tadbirkor bo‘lish istagini bildirgan. 

2025 yilda yoshlar bandligini ta’minlash uchun banklar 

va Yoshlar ishlari agentligiga 400 million dollar 

yo‘naltirilgani, “Yoshlar biznesi” va “Kelajakka qadam” 

dasturlari hisobidan 15 ming nafar yosh o‘z 

tadbirkorligini yo‘lga qo‘yib, 50 ming kishini ish bilan 

ta’minlagani ta’kidlandi. Shuning bilan birga, agrar 

sohada kadrlar tayyorlash bo‘yicha tayanch universitet 

hisoblangan Toshkent davlat agrar universitetining 

qishloq xo‘jaligini mexanizatsiyalashtirish va 

agromuhandislik yo‘nalishidagi talabalarini “dual” 

ta’lim asosida bevosita Chirchiqdagi agro-tex klasterida 

o‘qitish orqali bir vaqtning o‘zida ishlab, maosh olishi 

hamda universitetda har biri 5 nafar talabadan iborat 

“Kelajak fermerlari” eksperimental jamoalari tashkil 

etilishi, ushbu jamoalar o‘quv yili davomida 10 sotix еrni 

o‘zlashtirib, o‘zlari ekin ekadi. Ular еrning 

unumdorligini oshirish, serhosil va yuqori daromad olish 

ko‘rsatkichlaridan kelib chiqib, kursdan kursga o‘tishi 

ta’kidlandi[2]. 

Ushbu belgilangan vazifalar ijrosini ta’minlashda 

ilmiy asoslangan еchimlar bilan yondashgan holda oliy 

ta’lim tashkilotlarida malakali kadrlar tayyorlash tizimini 

yo‘lga qo‘yish kerak. Ayniqsa, agrar sohada tabiiy 

resurslari ta’siri, iqlim o‘zgarishi, ekologik omillarni 

hisobga olgan holda ta’lim dasturlarini ishlab chiqish, 

amaliyotlarni to‘g‘ri tashkil etish chora-tadbirlarini 

amalga oshirish zarur. Chunki, agrar sohada iqtisodiy 

o‘sish va qo‘shilgan qiymat zanjirini yaratish muhim 

hisoblanadi. Buning uchun qishloq xo‘jaligi bo‘yicha 

maslahat xizmatlari, yangi bilimlarni, intensiv 

texnologiyalarni amaliyotga joriy etishda joylarga 

chiqqan holda seminar-treninglar, davra suhbatlarini 

tashkil etish orqali soha rahbar va xodimlarini 

tajribalarini oshirishga erishiladi. Klaster, fermer va 

dehqon xo‘jaliklari, tomorqa еr egalarini bilimlarini 

boyitish orqali еr va suv resurslaridan foydalanish 

samaradorligini oshirish, mamlakat oziq-ovqat 

xavfsizligi ta’minlanadi. Shu bilan birga, qishloq 

xo‘jaligi subektlari tadqiqot va maslahat markazlarining 

tavsiyalarini amaliyotga joriy etish orqali moliyaviy 

holatini yaxshilash imkonini beradi. Bundan tashqari, 

sohada aqlli qishloq xo‘jaligi texnologiyalarini ishlab 

chiqish va amaliyotga tadbiq etish uchun bilimli 

yoshlarni tayyorlash kerak.  

▪ ADABIYOTLAR TAHLILI 

O‘zbekiston sharoitida agrar sohada kadrlar 

tayyorlash tizimini bozor mexanizmlari (talab va taklif 

asosida rivojlantirish), ta’lim-ilm-fan-ishlab chiqarish 

integratsiyasi va xorijiy tajribani joriy etish orqali yanada 

samarali qilish imkoniyatlari mavjud. Buning natijasida, 

agrar soha nafaqat oziq-ovqat ta’minotini ta’minlovchi, 

balki milliy iqtisodiy o‘sishning asosiy 

harakatlantiruvchi drayveri sifatida namoyon bo‘ladi. 

Shu bois, agrar sohada kadrlar tayyorlashning iqtisodiy 

ahamiyati haqida ko‘plab olimlar ilmiy-izlanishlar olib 

borib, o‘z fikrlarini bildirgan. Jumladan, Theodore W. 

Schultz (AQSh iqtisodchisi, 1979 yil Nobel mukofoti 

sohibi): U agrar sohada inson kapitaliga (ta’lim, malaka, 

sog‘liq) investitsiya qilish qishloq xo‘jaligini 

modernizatsiya qilishning asosiy omili ekanligini 

ta’kidladi. Uning fikricha, inson kapitali investitsiyasi 

qishloq xo‘jaligida iqtisodiy o‘sish va kambag‘allikni 

kamaytirishning kalitidir[3]. 

Gary S. Becker (AQSh iqtisodchisi, inson kapitali 

nazariyasi asoschilaridan): Inson kapitali (ta'lim va 

trening) investitsiyasi biznesdagi jismoniy kapital kabi 

ishlaydi va qishloq xo‘jaligida ham daromadni oshiradi. 

Malakali kadrlar tannarxni pasaytirib, samaradorlikni 

oshirishini ta’kidladi[4]. Bu nazariya agrar sohada 

ta'limning iqtisodiy rentabelligini raqamlar bilan 

isbotladi.  

Shuningdek, Wallace E. Huffman (AQSh 

iqtisodchisi, zamonaviy tadqiqotchi): Agrar ta’lim 

qishloq xo‘jaligi o‘sishiga bevosita ta’sir qiladi. Agrar 

ta’lim tizimini rivojlantirish va malakali kadrlar 

tayyorlash hosildorlikni 10–30% ga oshirishini qayd 

etgan[5]. 

Lorena C. Espina-Romero va boshqalar 

tomonidan har bir sohada xodimlarni yumshoq 

ko‘nikmalar (Soft skills, ya’ni bu har qanday ishda 

muvaffaqiyatga erishish uchun kerak bo‘ladigan 

ko‘nikmalar)ni o‘rganish qiziqishi bo‘yicha tadqiqotlar 

olib borgan. Mazkur tadqiqotda 1999-2021 yillar 

davomida kadrlar tayyorlashda soft skills bilan bog‘liq 

Scopus bazasidagi 753 ta nashrni tahlil qilishgan. Ushbu 

hujjatlar asosiy ma’lumotlarida eng ko‘p o‘rganilgan 

sohalarida kelajakdagi kun tartibini belgilash, istiqbolli 

rejalarni amalga oshirish, bugungi kun natijalarini tahlil 

qilish bo‘yicha o‘zlarining yondashuvlarini taklif 

etgan[6]. Albatta, agrar sohada kadrlar tayyorlashda 

uning o‘ziga xos xususiyatlari, еr-suv bilan bog‘liq 

bo‘lgan tabiiy omillarni hisobga olish, atrof-muhitni 

asrashga va cheklangan resurslar salohiyatidan unumli 

foydalanishni taqozo qiladi. 

W.Wenjie va A.A.Kurbanbaevalar qishloq 

xo‘jaligi korxonalarida xodimlarni boshqarish 

strategiyasi turli jihatlarni qamrab olishini, jumladan, 

xodimlarni yollash va tanlash, o‘qitish va rivojlantirish, 

motivatsiya va xodimlarni saqlab qolishda zamonaviy 

texnologiyalardan foydalanish, shuningdek, o‘ziga xos 

xususiyatlarni hisobga olgan holda ixtisoslashtirish 

masalasi yuzasidan tadqiqotlar olib borgan. Bunda, 

mehnat munosabatlari va ijtimoiy-madaniy jihatlar bilan 

bog‘liq muammolarni hal etish, xavfsizlik va mehnat 

sharoitlarini ta’minlash, qulay ish muhitini yaratish 

zarurligini asoslab bergan[7]. Bizning fikrimizcha, 

respublikamizda qishloq xo‘jaligi sohasi uchun kadrlar 

tayyorlayotgan oliy ta’lim va professional ta’lim 

muassasalarida zamonaviy boshqaruv usullari, 

psixologiya, mehnat munosabatlari, raqamlashtirish kabi 

fanlarni o‘qitish lozim bo‘ladi. Ya’ni, belgilangan 

vazifalarni ijrosini ta’minlash uchun xodimlar bir-birlari 

bilan o‘zaro munosabatga kirishganda muloqot 

madaniyatiga amal qilishi lozim bo‘ladi.  

Respublikamiz olimlaridan A.J.Toshboyev, 

Z.T.Siddikov, N.Sh.Boltayevlar O‘zbekistonning 

barqaror taraqqiyoti va agrar soha islohotlarni amalga 

oshirish va kutilgan natijalarga erishish bevosita ushbu 

jarayonlarni tashkil etuvchi professional kadrlarga 

bog‘liq ekanligi, ya’ni, agrar sohada yuqori natijalarga 

erishishda mutaxassis kadrlardan yuksak bilim, salohiyat 

va kasbiy mahorat kabi sifatlarni talab etishini 

ta’kidlagan. Bundan tashqari, har bir soha, yo‘nalish 

bo‘yicha har bir korxona va tashkilotda kadrlar 

boshqaruvini to‘g‘ri tashkil etish, har bir ishga zarur 

bilim va salohiyatga ega bo‘lgan eng malakali kadrlarni 

joy-joyiga qo‘yish muhim ahamiyat kasb etadi. Ushbu 

jarayonlarni samarali bo‘lishida ekonometrik tahlil 

orqali, omillar ta’sirini baholashga asoslangan tahlillar 

olib borilgan. Bunda, agrar soha uchun kadrlar 

tayyorlaydigan Toshkent davlat agrar universitetida 

bitiruvchilarning ish bilan bandlik ko‘rsatkichini natija 

sifatida belgilangan bo‘lsa, uning o‘zgarishiga professor-

o‘qituvchilarning ilmiy salohiyati, bitiruvchi 

tayyorlanayotgan muassasaning ish beruvchi tashkilotlar 

bilan hamkorligi, ta’lim muassasasidagi ilmiy izlanishlar 

darajasi, ta’limning xalqaro tajribalarga uyg‘unligi, 

o‘quv jarayoniga raqamli texnologiyalarni joriy 

etilganlik darajasi kabi bilvosita ta’sir ko‘rsatuvchi 

omillar hisobga olingan[8].  Shuningdek, ushbu omillar 

natijasida malakali kadrlar tayyorlashni rivojlantirish 

istiqbollari belgilangan. 

Mazkur iqtisodchi olimlar tomonidan bildirilgan 

fikrlar bugungi kunda davlatlar iqtisodiyotini, xususan, 

agrar sohada iqtisodiy o‘sishga erishish uchun malakali 

kadrlar tayyorlash zarur bo‘ladi. Chunki malakali kadrlar 

qishloq xo‘jaligining samaradorligi, hosildorlik, 

innovatsiyalar va umumiy iqtisodiy o‘sishning asosiy 

omillaridan biridir. Bu jarayon O‘zbekiston milliy 

iqtisodiyotning barqaror rivojlanishi uchun muhimdir.  

▪ TADQIQOT METODOLOGIYASI 

Mazkur tadqiqot ishini amalga oshirishda ilmiy 

tadqiqot metodologiyasida keng qoʻllaniladigan 

usullardan foydalanildi. Agrar sohada kadrlar tayyorlash 

tizimining iqtisodiy mohiyatini asoslashda mantiqiy 

fikrlash, ilmiy abstraksiyalash, ma’lumotni guruhlash, 

analiz va sintez, induksiya va deduksiya usullaridan 

foydalanildi. 

▪ TAHLIL VA NATIJALAR 

Yangi texnologiyalar bilan bog‘liq keskinlik 

tobora ortib borayotgan davrda taklif qilinayotgan 

innovatsiyalar va texnologiyalar fermerlarning 

qadriyatlari, amaliyotlari va uzoq vaqtdan beri mavjud 

bo‘lgan, madaniy jihatdan qabul qilingan xulq-atvor 

modellarida ma’lum darajada o‘zgarishni talab qilishini 

taqozo etadi.  

Ya’ni, agrar sohada malakali kadrlar tayyorlash 

va ilmiy asoslangan tavsiyalarni sohada qo‘llash uchun 

avvalo, bilimga asoslangan ilmiy-amaliy mexanizmlarni 

tizimlashtirish asosida bir-biriga uzviy bog‘langan tizim 

ishlashi kerak (1-rasm). Bunda, har bir hududning o‘ziga 

xos xususiyatlari, geografik joylashuvi inobatga olinib 

kadrlar tayyorlashning muvaffaqiyatli tizimi yo‘lga 

qo‘yiladi. 

1-rasmda agrar sohada kadrlar tayyorlashning 

bilimga asoslangan ilmiy-amaliy mexanizmlarni 

tizimlashtirishning to‘rtta asosiy yo‘nalishlar 

ko‘rsatilgan: institutsional asoslar va iqtisodiy 

rag‘batlantirish, malakali va bilimli mehnat resurslari, 

innovatsiyalarni joriy tizimi va zamonaviy infratuzilma. 

Biz ushbu model asosida mehnat resurslari o‘z 

funksiyalarini bajarishda amaliyotga yangi 

resurstejamkor texnologiyalarni joriy qilish, har bir 

tizimning integratsiyalashishi orqali agrobiznesda 

unumdorlik va samaradorlikka ijobiy ta’sir ko‘rsatish 

mexanizmi vujudga keladi.

1-rasm. Ilmiy-amaliy mexanizmlarni tizimlashtirish zaruriyati19 

O‘zbekistonda “kadrlar tayyorlash”ning mohiyati 

ilmiy jihatdan o‘rganilganda, ayrim olimlar “yuqori 

malakali kadrlar” tushunchasining mazmunini 

aniqlashning meyoriy-huquqiy tamoyillari 

umumlashtiriladi. Ilm-fan va ta’limda tezkor o‘zgarishlar 

sharoitida iqtisodiyotning agrar sohasi uchun yuqori 

malakali kadrlar tayyorlash tizimini modernizatsiya 

qilishning kompleks yondashuvini potensial jihatdan 

afzalliklari ijobiy hisoblanadi. Milliy iqtisodiyotni 

rivojlantirishda qishloq xo‘jaligi sektorining roli va 

ahamiyati alohida yondashuvlar asosida ko‘rib chiqiladi. 

Sohada modernizatsiya zarurligini belgilovchi omillar 

globallashuv jarayonlarining ta’sirining kuchayishi, 

ilmiy-texnika taraqqiyotining tezlashishi, iqlim 

o‘zgarishi va ijtimoiy-iqtisodiy muammolarning 

keskinlashishi bilan tavsiflanadi. Sanoat 4.0 sharoitida 

ilmiy-texnika taraqqiyotining zamonaviy rivojlanish 

darajasi va agrar sohaga innovatsiyalarni joriy etish 

strategiyasini amalga oshirish zarurligi ta’kidlanadi. 

Mamlakatning ilg‘or qishloq xo‘jaligi korxonalarining 

innovatsion faoliyati tajribasini shuni ko‘rsatadi, ular 

mahsulot еtishtirish jarayonida xorij tajribasidan 

foydalanmoqda yoki xorijlik mutaxassislarni ishlab 

chiqarish chiqarish jarayoniga jalb qilgan. Bu esa, 

innovatsion rivojlanish strategiyasini amalga oshirish 

samaradorligining agrar sohadagi kadrlar malakasiga 

bevosita bog‘liqligini ko‘rsatadi. Iqtisodiyotning agrar 

sohasi uchun yuqori malakali kadrlar tayyorlash tizimini 

yaxlit boshqaruv tizimi sifatida modernizatsiya qilishga 

kompleks yondashuvni ishlab chiqish, uning maqsadlari, 

tamoyillari, funksiyalari, usullari, kadrlar ta’minoti, 

tashkiliy tuzilmalari va boshqa tarkibiy qismlari 

o‘rganish lozim bo‘ladi. Tadqiqot natijalaridan amaliy 

foydalanish zamonaviy o‘zgarishlar sharoitida agrar soha 

uchun malakali kadrlar tayyorlashni takomillashtirish 

imkonini beradi. 

Jahon tajribasida agrar sohani rivojlanishi 

natijasida boshqa iqtisodiyot tarmoqlarining jadal 

taraqqiy etganligini ko‘rishimiz mumkin. Jumladan, 

Xitoy davlatining bugungi kundagi iqtisodiyotning 

 
19 Muallif tadqiqotlari asosida ishlab chiqilgan. 

barqaror bo‘lishiga asosiy omil sifatida agrar soha xizmat 

qilgan. Shu bois, O‘zbekistonda agrar sohani 

rivojlantirish va kadrlar tayyorlash iqtisodiy 

rivojlanishning asosiy omili ekanligini qayd etish joizlir. 

Sohada ta’lim, ilm-fan va ishlab chiqarishni 

integratsiyalash orqali malakali mutaxassislar tayyorlash 

orqali tarmoqda hosildorlikni oshirish, xarajatlarni 

kamaytirish va innovatsiyalarni joriy etishni ta’minlaydi. 

Bu borada sohada kadrlar tayyorlashda dual ta’lim 

tizimini joriy etish va innovatsiyalar uchun yuqori maosh 

belgilash orqali agrar sohaning samaradorligini oshirish 

bo‘yicha oliy ta’lim tashkilotlari tomonidan tizimli ishlar 

olib borilmoqda. Ya’ni, agrar sohada kadrlar tayyorlash 

bo‘yicha tayanch hisoblangan Toshkent davlat agrar 

universitetida ilm-fan va ta’limni modernizatsiya qilish, 

talabalarni ishlab chiqarish korxonalarida amaliyotini 

tashkil etish va soha rahbar-xodimlarini qisqa muddatli 

o‘quv kurslarida o‘qitish tizimi yo‘lga qo‘yildi. Bu 

iqtisodiy samaradorlikni oshirish va mehnat bozorida 

talab yuqori mutaxassislarni tayyorlashga qaratilgan 

chora-tadbirlarning amaliy natijasidir. Umuman olganda, 

agrar sohada malakali kadrlarni tayyorlash orqali yangi 

еrlarni o‘zlashtirish va texnologiyalarni joriy etishda 

muhim rol o‘ynaydi, bu esa qishloq xo‘jaligining 

barqaror rivojlanishini ta’minlashga xizmat qiladi.  

Shuningdek, muhtaram Prezidentimiz tomonidan 

2024-yilning 19 sentabr kuni qishloq xo‘jaligidagi 

islohotlar ijrosi bo‘yicha o‘tkazilgan yig‘ilishda “Asosiy 

maqsadimiz qishloq xo‘jaligini ilmiy asoslangan, 

BMTning eng yaxshi tajribalarini tatbiq qilgan holda 

rivojlantirish”, zarurligi ta’kidlandi[9]. Shu bois, agrar 

soha uchun kadrlar tayyorlayotgan ta’lim muassasalari 

oldiga “Universitet 3.0” va “Universitet 4.0” modeli 

asosida faoliyat ko‘rsatishini taqozo etadi. Bu modellar 

asosiy maqsadi fan-ta’lim bilan bir qatorda innovatsiya 

va ilmiy-tadqiqotlar natijalarini tijoratlashtirish, 

tadbirkorlik madaniyatini rivojlantirish, ishbilarmon 

doiralar vakillari bilan samarali muloqot o‘rnatish, oliy 

ta’lim tashkilotlarida texnologik startaplar yaratish, 

raqamlashtirish va biznes jarayonlari avtomatlashtirish, 

Malakali mehnat 

resurslari 

Institutsional asoslar va 

iqtisodiy rag‘batlantirish 

Samarali innovatsion 

tizim 

Ilmiy-amaliy mexanizmlarni 

tizimlashtirish zaruriyati 

Zamonaviy infratuzilma 

yuqori texnologiyali sanoatni rivojlantirish, ommaviy 

ishlab chiqarishdan iste’molchilarning individual 

talablari asosida xizmatlar ko‘rsatish orqali oliy ta’lim 

muassasalari mahalliy va xalqaro darajada nufuzini va 

ishonchini oshirishga e’tibor qaratishdan iborat. 

Shuningdek, rivojlangan davlatlardagi oliy ta’lim 

muassasalari tajribalaridan kelib chiqib, soha va hududlar 

iqtisodiyoti yaxshilashda ularning ishtirokini ta’minlash, 

ishlab chiqarish korxonalari bilan doimiy ravishda 

integratsiya qilish orqali zamonaviy bilimlarga ega 

bo‘lgan malakali kadrlar tayyorlash mumkin bo‘ladi. 

Agrar sohada kadrlar tayyorlash tizimi nafaqat 

ta’lim jarayoni, balki mamlakat iqtisodiyotining barqaror 

rivojlanishi uchun muhim iqtisodiy resurs va kapital turi 

— inson kapitalini shakllantirishning asosiy 

mexanizmidir. Uning iqtisodiy mohiyati quyidagi asosiy 

jihatlarda namoyon bo‘ladi: 

birinchidan, agrar sohada malakali mutaxassislar 

(agronomlar, zootexniklar, agrotexnologlar, menejerlar, 

iqtisodchilar, innovatsion texnologiyalar bo‘yicha 

mutaxassislar) tayyorlash orqali mehnat unumdorligi 

oshadi. Bu esa qishloq xo‘jaligi mahsulotlarining 

raqobatbardoshligini va eksport salohiyatini 

kuchaytiradi; 

ikkinchidan, iqtisodiy o‘sishning asosiy omili 

sifatida O‘zbekiston iqtisodiyotida YaiMning 25–

30%ini, bandlikning 27–30%ini ta’minlaydi. Shu 

sababli, kadrlar tayyorlash tizimi ishlab chiqarish 

samaradorligini oshirish orqali agrosanoat majmuasining 

o‘sish sur’atlarini tezlashtiradi va oziq-ovqat 

xavfsizligini mustahkamlaydi; 

uchinchidan, innovatsiyalar va texnologik 

modernizatsiyani ta’minlash asosida zamonaviy agrar 

texnologiyalar (aniq qishloq xo‘jaligi, dronlar, aqlli 

sug‘orish, GMO bo‘lmagan yuqori hosildor navlar) faqat 

malakali kadrlar tomonidan samarali joriy etiladi. 

Kadrlar tayyorlash tizimi ilm-fan va ishlab chiqarish 

o‘rtasidagi “bilim ko‘prigi” vazifasini bajaradi. Natijada, 

investitsiyalarning samaradorligi oshadi va xorijiy 

texnologiyalarni o‘zlashtirish jarayoni tezlashadi; 

to‘rtinchidan, mehnat bozori va resurslarni 

samarali taqsimlashda istiqboldagi ehtiyojlarga mos 

kadrlar tayyorlash orqali mehnat resurslarini optimal 

joylashtiradi. Bu esa qishloq joylarda ishsizlikni 

kamaytiradi, malakali kadrlar tadbirkorlikni rivojlantirib, 

fermer xo‘jaliklari, klasterlar va qayta ishlash 

korxonalarini ko‘paytiradi; 

beshinchidan, davlat va xususiy sektor 

investitsiyalarining qaytish jarayonida kadrlar 

tayyorlashga sarflangan har bir so‘m (davlat byudjeti, 

xususiy sektor, xalqaro grantlar) uzoq muddatda ko‘p 

barobar qaytadi: yuqori hosildorlik, eksport daromadi 

o‘sishi, soliq tushumlari ko‘payishi shaklida. Masalan, 

xorijiy tajribada (AQSh, Niderlandiya, Isroil) agrar 

ta’lim va malaka oshirishga qilingan investitsiyalar agrar 

sohaning eksportini 3–5 barobar oshirgan. 

Yuqoridagilardan kelib chiqib, agrar sohada 

kadrlar tayyorlash tizimining iqtisodiy mohiyati 

shundaki, u oddiy ta’lim emas, balki ishlab chiqarish 

kuchlarining asosiy omili — inson kapitalini 

shakllantirish va rivojlantirish jarayonidir. Bu tizim 

qishloq xo‘jaligini intensiv yo‘l bilan rivojlantirish, 

resurslarni tejash, innovatsiyalarni joriy etish va 

mamlakat iqtisodiy barqarorligini ta’minlashda muhim 

hisoblanadi.  

Shu bois, ilmiy izlanishlarimiz davomida agrar 

sohada kadrlar tayyorlashning iqtisodiy ta’sir 

yo‘nalishlari, uning ahamiyati, natijasi va afzalliklari 

ishlab chiqildi (2-jadval). Agrar sohada kadrlar 

tayyorlash orqali hosildorlik, eksport va qishloq 

aholisining farovonligi oshadi, natijada butun mamlakat 

iqtisodiyoti mustahkamlanadi. 

2-jadval 

Agrar sohada kadrlar tayyorlashning iqtisodiy ta’sir yo‘nalishlari, uning ahamiyati, natijasi va afzalliklari20 

№ 
Iqtisodiy ta’sir 

yo‘nalishi 
Ahamiyati va natijasi Iqtisodiy foyda  Izoh  

1 
Mehnat unumdorligi va 

hosildorlik oshishi 

Malakali mutaxassislar zamonaviy 

texnologiyalarni amaliyotga joriy etadi. 

Hosildorlik 20–50% gacha 

oshishi mumkin 

Raqamlashtirish va 

innovatsiya ta’siri 

2 
Tannarx pasayishi va 

rentabellik oshishi 
To‘g‘ri boshqaruv, resurslardan samarali 

foydalanish tannarxni kamaytiradi 
Mahsulot birligiga xarajat 

15–30% ga kamayishi 
Yirik va ixtisoslashgan 

xo‘jaliklarda 

3 

Innovatsiyalar va 

raqamlashtirishni joriy 

etish 

Yangi bilimlar orqali dron, SI, IoT kabi 

texnologiyalar qo‘llaniladi 

Ishlab chiqarish 

samaradorligi  

30–70% oshishi mumkin 

Raqamli agrar iqtisodiyot 

4 
Oziq-ovqat xavfsizligi 

va importni qisqartirish 

Ichki ishlab chiqarish oshib, import xarajatlari 

qisqaradi 

Milliy xavfsizlik va valyuta 

tejamkorligi 

O‘zbekiston uchun 

strategik ahamiyati yuqori 

5 

Qishloq hududlarida 
bandlik va daromad 

oshishi 

Malakali kadrlar yangi ish o‘rinlari yaratadi, 

tadbirkorlik rivojlanadi 

Qishloq aholisi daromadi 

20–40% ga oshishi mumkin 
Barqaror rivojlanish 

6 
Umumiy iqtisodiy 

o‘sishga hissa  

Agrar sohaning samaradorligi milliy 

iqtisodiyotning o‘sish sur’atini tezlashtiradi 

Agrar soha orqali YAIMga 

qo‘shimcha 1–3% hissa 

Inson kapitali 

investitsiyasi ta’siri 

7 
Eksport salohiyatini 

oshirish 
Sifatli va raqobatbardosh mahsulot eksport 

hajmi ortadi 

Eksport daromadi o‘sishi 

(paxta, meva-sabzavot, 

go‘sht) 

Xalqaro bozor talablari 

8 
Atrof-muhitga zarar 

kamayishi (barqarorlik) 

Ekologik toza texnologiyalar qo‘llanilishi suv 

va еr resurslarini tejaydi 

Uzoq muddatli iqtisodiy 
tejamkorlik, ekologik 

barqarorlik 

Barqaror rivojlanish 

maqsadlari 

9 
Investitsiya jalb qilish 

qulaylashuvi 

Malakali kadrlar mavjud bo‘lsa, xorijiy va 

mahalliy investorlar ko‘proq keladi 

Investitsiya hajmi oshishi, 
yangi loyihalar paydo 

bo‘lishi 

Investitsion 

jozibadorlikka ta’siri 

 

 

 
20 Muallif ishlanmasi. 

Bugungi kunda ish beruvchilar bitiruvchidan 

faqat diplom va tor mutaxassislik bo‘yicha bilimlarni 

emas, balki quyidagi sifatlarni talab qilmoqda: 

muammolarni mustaqil hal qila olish; ma’lumot bilan 

samarali ishlash (topish, tahlil qilish, sintez qilish); 

jamoada hamkorlik qilish va еtakchilik qobiliyati; o‘z 

vaqtini va resurslarini to‘g‘ri boshqara olish; yangi 

sharoitlarga tez moslashish va doimiy o‘rganishga 

tayyorlik; og‘zaki va yozma kommunikatsiya mahorati; 

tanqidiy fikrlash va ijodiy еchim topish qobiliyati. Shu 

bois, agrar soha iqtisodiyoti yaxshilashda har bir 

tizimning muvaffaqiyatli ishlashi lozim bо‘ladi. Ya’ni, 

oliy ta’lim tashkiloti (OTM) va ish beruvchilar (korxona, 

klaster, tashkilot, davlat idoralari) о‘rtasida malakali 

kadrlar tayyorlash bо‘yicha tashkiliy-iqtisodiy 

mexanizmlarni rivojlantirish О‘zbekistonda 2020–2030 

yillarda oliy ta’limni isloh qilish strategiyasining eng 

muhim yо‘nalishlaridan biri hisoblanadi. Bu 

mexanizmlarni boyitish va amaliyotga keng joriy etish 

uchun iqtisodiy va rag‘batlantirish tizimi elementlarni 

kuchaytirish muhim hisoblanadi (3-jadval). 

2-jadvalda oliy ta’lim tizimini iqtisodiyot 

tarmoqlariga chuqur integratsiya qilish orqali malakali 

kadrlar tayyorlash tizimini yо‘lga qо‘yishni kо‘rsatadi. U 

faqat ta’lim emas, balki mehnat bozorini boshqarish va 

innovatsion iqtisodiyotni qо‘llab-quvvatlash tizimining 

yangi modeli hisoblanadi.

3-jadval 

Agrar sohada kadrlar tayyorlashda OTM va ish beruvchi о‘rtasida iqtisodiy mexanizmlar va rag‘batlantirish 

tizimi 

Mexanizm 
Ish beruvchi uchun 

foyda / rag‘bat 

OTM uchun foyda / 

rag‘bat 
Talaba uchun foyda 

Kontrakt tо‘lovini qoplash 
Kelgusida о‘ziga tayyor 

mutaxassis oladi 

Qо‘shimcha moliyaviy 

mablag‘, reyting о‘sishi 

Bepul/arzon о‘qish, 

kafolatli ish 

Korxona bazasida 

kafedra/laboratoriya 

ochish 

О‘z ehtiyojiga mos 

kadrlarni shakllantiradi 

Zamonaviy asbob-

uskunalar, ilmiy loyihalar 

Real texnika va 

jarayonlarda ishlash 

Qо‘shma ta’lim modullari 

ishlab chiqish 

О‘quv dasturini о‘zi 

xohlagancha 

shakllantiradi 

Daromad (modullar 

uchun tо‘lov), pedagoglar 

malakasi 

Zamonaviy 

kompetensiyalar (AI, 

drone, GIS va b.) 

Amaliyot va stajirovka 

uchun tо‘lov 

Soliq imtiyozlari, 

xarajatlarni xarajat 

sifatida hisoblash 

Amaliyot bazalari 

kо‘payishi 

Oylik maosh,  tajriba 

shakllantirish 

Bitiruvchilarni ishga olish 

bо‘yicha imtiyoz 

Davlat tomonidan 

subsidiya/imtiyoz (soliq 

chegirma) 

Bandlik kо‘rsatkichi 

yuqori bо‘lishi va 

moliyalashtirish 

Tez ish topish, karyera 

boshlanishi 

Qо‘shma ilmiy-amaliy 

loyihalar 

Innovatsiyalarni joriy 

etish, patent, texnologiya 

olish 

Grantlar, nashrlar, ilmiy 

daraja olish imkoniyati 

Loyiha ishtirokchisi 

sifatida tajriba va 

sertifikat 

Ushbu mexanizmlarni amaliyotga joriy etilishi  

bitiruvchilarning ishga joylashish darajasi 15–20% ga 

ortishiga, ish beruvchilarning kasbiy kompotentligi 

yuqori bо‘lgan kadrlarga bо‘lgan talabini qondirishga 

hamda oliy ta’lim tizimining iqtisodiyotga real ta’sir 

etish darajasini oshirish imkonini beradi.  

▪ XULOSA VA TAKLIFLAR 

Tadqiqot natijalari shuni ko‘rsatadiki, agrar 

sohada kadrlar tayyorlash tizimi qishloq xo‘jaligi 

rivojlanishining muhim iqtisodiy omillaridan biri 

hisoblanadi. Agrar sohaning barqaror rivojlanishi, ishlab 

chiqarish samaradorligining oshishi hamda innovatsion 

texnologiyalarni joriy etish jarayonlari malakali va 

raqobatbardosh kadrlar mavjudligi bilan bevosita 

bog‘liqdir. Shu bois agrar ta’lim tizimini 

takomillashtirish, uni iqtisodiyot ehtiyojlari bilan uzviy 

bog‘lash va mehnat bozori talablariga mos ravishda 

rivojlantirish dolzarb vazifalardan biri hisoblanadi. Agrar 

sohada kadrlar tayyorlash tizimining iqtisodiy mohiyati 

inson kapitalini shakllantirish, ishlab chiqarish 

samaradorligini oshirish, innovatsiyalarni joriy etish va 

qishloq xo‘jaligi mahsulotlarining raqobatbardoshligini 

ta’minlash bilan izohlanishi asoslab berildi. Agrar sohada 

kadrlar tayyorlash tizimini modernizatsiya qilish, ta’lim 

jarayonida kompetensiyaviy yondashuvni keng qo‘llash, 

ilm-fan, ta’lim va ishlab chiqarish integratsiyasini 

kuchaytirish hamda raqamli texnologiyalar asosida 

mutaxassislar tayyorlash zarurligini ko‘rsatdi. Bu esa 

agrar sohaning innovatsion rivojlanishini ta’minlash, 

iqtisodiy samaradorlikni oshirish va qishloq xo‘jaligi 

mahsulotlarining jahon bozoridagi raqobatbardoshligini 

mustahkamlashga xizmat qiladi. Umuman olganda, agrar 

sohada kadrlar tayyorlash tizimini iqtisodiy jihatdan 

samarali tashkil etish nafaqat qishloq xo‘jaligi ishlab 

chiqarishini rivojlantirish, balki milliy iqtisodiyotning 

barqaror o‘sishi va oziq-ovqat xavfsizligini ta’minlashda 

ham muhim ahamiyat kasb etadi. 

